
BOʻLAJAK FIZIKA OʻQITUVCHILARINI 
NANOTEXNOLOGIYA SOHASIDAGI 

BILIMLARNI TAQDIM ETISHGA VA OʻQITISHGA 
TAYYORLASH METODIKASI

Sottarov Abduvali Umirqulovich 
Termiz iqtisodiyot va servis universiteti 

“Axborot texnologiyalari va aniq fanlar” kafedrasi o‘qituvchisi 

Annotatsiya. Mazkur maqolada nanotexnologiyalarning fan va texnika sohasidagi aloqadorligi va fizika faniga tatbiqi 
haqida fikr va mulohazalar yuritilgan, nanotexnologiyaga asoslangan innovatsiyalarning mohiyatli, maqsadli joriy etilishi 
haqida fikr yuritilgan. Unda umumiy va eksperimental fizika bo‘limlarining dasturlari hamda o‘quv-uslubiy majmualarni 
tuzishda talabalarni fizika kursining turli mavzulari bo‘yicha bilimlarini o‘zlashtirish darajasi haqida atroflicha bayon 
qilingan.

Kalit so‘zlar: nanotexnologiya, innovatsiya, texnika, fan va texnika sohasi, rivojlanish.
Abstract. This article discusses the interrelation of nanotechnologies with science and technology and their application 
in physics. It examines the purposeful and effective implementation of innovations based on nanotechnology. The study 
also provides a detailed analysis of students’ level of knowledge acquisition across various topics in physics courses 
while designing curricula and educational-methodological complexes in general and experimental physics.

Keywords: nanotechnology, innovation, technology, science and technology sector, development.
Аннотация. В данной статье рассматриваются взаимосвязь нанотехнологий с наукой и техникой, а также 
их применение в физике. Анализируется сущность и целенаправленное внедрение инноваций на основе 
нанотехнологий. Также подробно освещается уровень усвоения знаний студентами по различным темам курса 
физики при разработке учебных программ и учебно-методических комплексов по общей и экспериментальной 
физике.

Ключевые слова: нанотехнология, инновация, техника, сфера науки и техники, развитие.

K I R I S H
Fizika kursi va nanotexnologiya bo‘yicha maxsus kurslarning o‘quv materiali mazmuni ikki – fundamental 

va kasbiy yo‘naltirilganlik komponentlariga ajratiladi. Fundamental fizika komponenti fizika fanining qonunlari, 
tushunchalari va hodisalarini belgilaydi, ularni bilmaslik talabaga nanotexnologiya masalalarini yetarlicha 
yaxshi darajada aniqlash va o‘rganishga imkon bermaydi. Kasbiy yo‘naltirilgan komponent o‘rganilayotgan 
materialning chegaralari va teranligini aniqlash imkonini beradi hamda bo‘lajak o‘qituvchining kasbiy pedagogik 
tayyorgarligiga hissa qo‘shishga qaratilgan.

M A V Z U G A  O I D  A D A B I Y O T L A R  S H A R H I
Mazkur mavzu doirasida olib borilgan ilmiy tadqiqotlar shuni ko‘rsatadiki, bo‘lajak fizika o‘qituvchilarini 

nanotexnologiya sohasidagi bilimlarni samarali taqdim etishga tayyorlash masalasi pedagogik texnologiyalar, 
kompetensiyaviy yondashuv hamda fanlararo integratsiya asosida o‘rganilmoqda. P.I. Obraztsov, A.I. 
Axulkova va O.F. Chernichenko tomonidan ishlab chiqilgan kasbiy yo‘naltirilgan o‘qitish texnologiyalarini 
loyihalash konsepsiyasi ta’lim jarayonini tizimli tashkil etish, o‘quv maqsadlarini aniqlashtirish va natijaviylikka 
yo‘naltirishda muhim nazariy asos bo‘lib xizmat qiladi. Ushbu yondashuv ayniqsa murakkab ilmiy yo‘nalish 
hisoblangan nanotexnologiyani o‘qitishda metodik asos sifatida dolzarb ahamiyat kasb etadi.

Nanoindustriya uchun mutaxassislar tayyorlashga bag‘ishlangan elektron resurslarda esa zamonaviy 
ta’lim tizimida nanotexnologiya bo‘yicha bilimlarni shakllantirishda innovatsion metodlar, amaliy ko‘nikmalar 
va ishlab chiqarish bilan integratsiya muhimligi ta’kidlanadi. Bu esa bo‘lajak fizika o‘qituvchilarining nafaqat 
nazariy bilimga, balki uni taqdim eta olish kompetensiyasiga ega bo‘lishini talab qiladi.

Yu.V. Polenov va M.V. Lukin tomonidan ishlab chiqilgan nanotexnologiyaning fizik-kimyoviy asoslariga oid 
ilmiy ishlarda nanoobyektlarning tuzilishi, xossalari va ularni o‘rganish metodlari chuqur yoritilgan bo‘lib, mazkur 
bilimlar o‘qituvchilar uchun fundamental tayanch hisoblanadi. Shu bilan birga, N.V. Gubina, I.B. Morzunova 
va Ye.N. Tixonova tomonidan tahrir qilingan zamonaviy nanotexnologiya muammolariga bag‘ishlangan o‘quv 
qo‘llanmalarda ushbu sohaning rivojlanish tendensiyalari, texnologik yechimlari va ilmiy muammolari keng 
yoritilib, ularni ta’lim jarayoniga integratsiya qilish zarurligi asoslab berilgan.

Ch. Pul va F. Ouensning nanotexnologiyaga oid fundamental ishlari esa nanoo‘lchamdagi tizimlarning 
xossalari va ularning amaliy qo‘llanilishi haqida keng qamrovli tushunchalarni beradi. Ushbu manbalar bo‘lajak 
o‘qituvchilarda ilmiy tafakkurni rivojlantirish va murakkab tushunchalarni sodda va tushunarli shaklda yetkazish 
ko‘nikmalarini shakllantirishda muhim ahamiyatga ega. I.V. Razumovskaya tomonidan yaratilgan umumta’lim 
maktablari uchun mo‘ljallangan darslik esa nanotexnologiyani maktab darajasida o‘qitish metodikasini ishlab 
chiqishda muhim amaliy asos bo‘lib xizmat qiladi.

Shuningdek, kompetensiyaga yo‘naltirilgan o‘quv dasturlarini loyihalash bo‘yicha metodik tavsiyalar 
zamonaviy ta’lim standartlari asosida o‘qituvchilar tayyorlashda muhim yo‘nalishlarni belgilab beradi. Unda 
bilim, ko‘nikma va kompetensiyalarni uyg‘un holda shakllantirish, ta’lim natijalarini baholash mezonlarini 
aniqlash hamda modul asosidagi o‘qitish tizimini joriy etish zarurligi ta’kidlangan.

Umuman olganda, yuqoridagi ilmiy manbalar tahlili shuni ko‘rsatadiki, bo‘lajak fizika o‘qituvchilarini 
nanotexnologiya sohasidagi bilimlarni taqdim etish va o‘qitishga tayyorlash metodikasi kompleks yondashuvni 
talab etadi. Bunda nazariy bilimlar, amaliy ko‘nikmalar, pedagogik texnologiyalar va kompetensiyaviy 
yondashuvning uyg‘unligi ta’lim samaradorligini oshirishning asosiy omili sifatida namoyon bo‘ladi.

T A D Q I Q O T  M E T O D O L O G I YA S I
Tadqiqotda ma’lumotlar pedagogik kuzatuv, anketa so‘rovlari, test sinovlari va tajriba-sinov mashg‘ulotlari 

orqali yig‘ildi. Olingan ma’lumotlar taqqoslash, statistik tahlil va kontent-tahlil usullari asosida qayta ishlanib, 
bo‘lajak fizika o‘qituvchilarining nanotexnologiya bo‘yicha bilim va ko‘nikmalarini shakllantirish darajasi 
baholandi hamda metodikaning samaradorligi aniqlashtirildi.

T A H L I L  V A  N A T I J A L A R
Materialni tanlash mezonlarini aniqlagandan hamda nanotexnologiyaning zarur, muhim va didaktik jihatdan 

asoslangan tarkibiy elementlari tanlangandan so‘ng, ularni o‘rganish sohalari – invariant va variativ qismlar 
bo‘yicha taqsimlash mumkin. Bundan tashqari, nano sohadagi bir xil tushuncha va hodisa avval invariant 
qismda o‘rganilishi va kiritilishi, keyin esa variativ qismda yuqoriroq darajada ko‘rib chiqilishi mumkin.

Invariant qism quyidagi: molekulyar fizika, elektrodinamika, optika, kvant fizikasi bloklaridan iborat. 
Umumiy va eksperimental fizika kursining “Mexanika” bo‘limi nanotexnologiya tushunchalari bilan bog‘liqlikni 
o‘rnatish uchun qarab chiqilmaydi, chunki nanotexnologiya hodisalari orasida “mexanik” hodisa va jarayonlar 
deyarli mavjud emas.

Invariant qism talabalarning o‘rganishi uchun fizikadan mavzularning hodisalari va jarayonlari ro‘yxatini 
belgilaydi, nanotexnologiyani talabalarga maqsadli o‘qitish haqida to‘liq gapirishga imkon bermaydi. Fizika 
kursining dastlabki maqsadi an’anaviy fizikaning hodisalari va qonuniyatlarini o‘rganishdan iborat. Biroq, 
umumiy fizika kursining turli bo‘limlaridan fizik hodisalar va qonunlarni namoyon etish sifatida nanotexnologiya 
sohasidagi hodisa hamda jarayonlarni keltirish mumkin. Fizikaning umumiy kursidagi hodisalarga misollar 
bilan bir qatorda, nanotexnologik tushunchalar zamonaviy fanning turli sohalarining rivojlanish istiqbollarini 
ko‘rsatish: molekulyar texnologiya, mikroelektronikaning nanoelektronikaga o‘tishi, kvant hodisalarini o‘rganish 
va boshqa jarayonlar uchun ishlatilishi mumkin.

Variativ qismga “Nanotexnologiya” maxsus kursi, kurs ishi, yakuniy malakaviy ishlar, shuningdek, 
talabalarning loyiha va tadqiqot faoliyatini kiritish taklif etiladi.

Variativ qism nanotexnologiyani o‘rganish uchun ko‘proq imkoniyatlar beradi. Talabalar uchun ta’lim 
dasturining ushbu qismi fan va texnika rivojlanishining hozirgi bosqichining o‘ziga xos xususiyatlarini hisobga 
olgan holda tuzilishi mumkin. Variativ qism sifatida talabalarga nanotexnologiya umumiy mavzulari bo‘yicha 
kurslar, maxsus yo‘naltirilgan kurslar va uslubiy kurslar o‘qitilishi mumkin.

Bugungi kunda hamma joyda turli mutaxassisliklar va talabalar uchun o‘quv dasturlarida umumiy 
nanotexnologiya mavzulari bo‘yicha kurslar joriy etilmoqda. Bu kurslar bo‘lajak fizika, biologiya, kimyo, 

informatika fanlari o‘qituvchilari va boshqa mutaxassislar uchun muhim ahamiyatga ega. Ushbu kurslar nano 
dunyo va nanotexnologiyalar haqida umumiy ta’riflar va g‘oyalarni beradi. Bu yerda muhim jihat zamonaviy 
nanofan tomonidan o‘rganiladigan va ifodalanadigan hodisa va jarayonlarning to‘liq va keng tasvirini taqdim 
etish hisoblanadi. Bunday kurslarning maqsadi nanodunyodagi umumiy hodisalar va jarayonlarni tasvirlashdan 
iborat.

Ixtisoslashtirilgan kurslar fan sohasidagi hodisalar va jarayonlarning mohiyatini chuqurroq ochib berishga 
imkon beradi. Ushbu fan yo‘nalishi mintaqaning o‘ziga xosligi yoki talabaning bo‘lajak mutaxassisligi yoki 
ixtisosligi bilan belgilanishi mumkin. Shunday qilib, bakalavriat qo‘shma dasturi (fizika-informatika, informatika-
fizika, biofizika va boshqalar) bo‘yicha mutaxassis o‘qituvchilarni tayyorlash doirasida nanotexnologiyalarni 
o‘rganishga majmuaviy yondashuvni ta’minlovchi kurslarni yaratish mumkin. Maxsus yo‘nalishdagi kurslar 
uchun material tanlashda mahalliy jihatlar, masalan, xom ashyoni qayta ishlash va resurslarni qazib olish bilan 
bog‘liq masalalarni o‘rganish zarurligini ham kiritish mumkin.

Talabalar nanotexnologiya bo‘yicha tasavvurga ega bo‘lishi, bilim va ko‘nikmalarni anglash va 
o‘zlashtirishning asosiy bosqichlarini tushunishi kerak:

1.	 nanotexnologiya sohasidagi materiallarni ko‘rib chiqishning uslubiy asoslari va ularni tanlash mezonlari; 
2.	 an’anaviy fizika mantiqiy tamoyillari va asosiy qonunlarining nanosfera obyektlari va tushunchalari 

bilan bog‘liqligi; 
3.	 nanotexnologiya tushunchalarini zamonaviy fanning tegishli mavzulari va bo‘limlari bo‘yicha predmetli 

tabaqalashtirish; 
4.	 nanotexnologiya sohasida yangi qurilmalar va obyektlarni loyihalash va yaratish imkoniyatlari va 

yo‘nalishlari. 
Fanlarning kasbiy siklida nanotexnologiya sohasida bo‘lajak fizika o‘qituvchisini tayyorlash metodikasi 

modeli ko‘rsatilgan.
Fanlarning kasbiy siklida nanotexnologiyalar sohasida talabalarni tayyorlash jarayonini qo‘llab-quvvatlash 

modeli beshta blokni o‘z ichiga oladi:
1.	 Nazariy asoslar. Kasbiy fanlar siklida nanotexnologiya sohasida bo‘lajak fizika o‘qituvchisini tayyorlash 

jarayoni nanotexnologiyaning aniq masalalarini o‘rganish imkoniyati va zarurligini belgilovchi didaktik tamoyillar 
va omillarni hisobga olgan holda amalga oshiriladi. Shunday qilib, bu holda yondashuvlar (kompetentlik, 
shaxsiy, faoliyatli), tamoyillar (fundamental va kasbiy yo‘naltirilganlik, ilmiy, tizimli), omillar (jihozlar mavjudligi, 
talabalarning faolligi va qiziqishlari) muhim ahamiyatga ega. 

2.	 Maqsad bloki. Uslubiy tizimning ko‘zda tutilgan maqsadi talabalarning nanotexnologiyaga bo‘lgan 
qiziqishini oshirish, nanotexnologiyalar haqidagi bilimlarning hajmi, to‘liqligi, teranligi va kengligini, shuningdek, 
talabalarning nanotexnologiya sohasidagi loyiha faoliyatini ta’minlashdan iborat. 

3.	 Mazmun-protsessual blok. Blok talabalarni tayyorlash dasturining invariant va variativ qismlari 
doirasida nanotexnologiyalar sohasida talabalarni o‘qitishga qaratilgan ishlarni aks ettiradi. Invariant qism 
talabalarni nanotexnologiya asoslari (umumiy va eksperimental fizika kursi) bilan tanishtirish imkonini 
beradigan fanlarni o‘z ichiga oladi. Variativ qism “Nanotexnologiya” maxsus kursi, kurs ishi, ilmiy-konstruktorlik 
ishlari va nanotexnologiyalar sohasidagi dolzarb mavzular bo‘yicha loyiha-tadqiqot ishlarini o‘z ichiga oladi. 
Ta’lim mazmunini talabalarni o‘qitish jarayoni bilan uyg‘unlashtirish nanotexnologiyalar bo‘yicha materialning 
dolzarbligini hisobga olgan holda talabalarni sifatli tayyorlash zarurati bilan belgilanadi. 

4.	 Tayyorgarlik bosqichlari. Talabalarni nanotexnologiya yo‘nalishi bo‘yicha tayyorlash bosqichlari 
quyidagilardan iborat: tayyorgarlik bosqichida o‘qitish yo‘nalishlari va o‘rganilishi kerak bo‘lgan masalalar 
aniqlanadi. Asosiy bosqichda invariant qismga nano sohadan savollar, tushunchalar va tamoyillar kiritiladi. 
Yakuniy bosqichda maxsus kurs va o‘quv-tadqiqot ishlari yordamida nanotexnologiyalar bo‘yicha olingan bilim 
va ko‘nikmalar mustahkamlanadi, maxsus ishlab chiqilgan nazorat vositalari yordamida talabalarning egallagan 
bilim va ko‘nikmalari tekshiriladi. 

5.	 Tashhislash-natijaviy blok. Uslubiy tizimning tashhislash-natijaviy komponenti fanlarning kasbiy siklida 
nanotexnologiyalar sohasida talabalarni tayyorlash metodikasining sifatini baholash imkonini beradi. 

Nanotexnologiya sohasida talabalarni, ya’ni bo‘lajak fizika o‘qituvchilarini tayyorlash jarayonining qo‘llab-
quvvatlash modeli fanlarning kasbiy siklidagi nanotexnologiya yo‘nalishi bo‘yicha bo‘lajak fizika o‘qituvchisini 
tayyorlash metodikasi modeliga mantiqiy qo‘shimcha bo‘lib, uni muayyanlashtirishga xizmat qiladi.

Mazkur bandda keltirilgan modellar u yoki bu o‘qituvchining uslubiy tizimiga to‘liq va qat’iy muvofiqligini 
da’vo qila olmaydi. Ushbu modellar nanotexnologiya sohasida talabalar — bo‘lajak fizika o‘qituvchilari 
tayyorlanadigan uslubiy tizimning asoslari va umumiy xususiyatlarini belgilaydi.

Nanotexnologiyalar sohasida internet resurslari imkoniyatlaridan qanday foydalanish mumkin?
Nanotexnologiyalarga oid bilimlarni ommalashtirish, nanotexnologiya to‘g‘risida axborot izlash va 

nanotexnologiya fanlarini o‘qitishni metodik ta’minlash jarayonida internet resurslari muhim o‘rin tutadi.

Bugungi kunda kompyuterlar va internet hayotimizda mustahkam o‘rin olgan, shuning uchun o‘qitish 
ITning eng so‘nggi yutuqlaridan foydalangan holda amalga oshirilishi kerak. Maktab o‘quvchilari va talabalarni 
yetakchi olimlar bilan uchrashuvlari, ma’ruzalar va seminarlar onlayn tarzda tashkil etilishi mumkin. Ilmiy-
amaliy anjumanlar, loyihalarni ishlab chiqish va himoya qilishda yordam berish ham internetdagi multimedia 
vositalaridan foydalangan holda amalga oshirilishi mumkin. Izlanuvchanlik faoliyatini olib borishni ham 
kompyuter va internetdan foydalanmasdan bajarib bo‘lmaydi. Maktab o‘quvchilarining nanotexnologik 
mahsulotlar ishlab chiqaruvchi korxonalarga ekskursiyalari ham virtual tarzda o‘tkazilishi mumkin. Shuningdek, 
zamonaviy dunyoda kompyuter vositalari va internetdan foydalanmasdan turib, to‘laqonli ilmiy-tadqiqot 
faoliyatini amalga oshirib bo‘lmaydi.

Hozirgi vaqtda nano sohasida ma’lumot beruvchi ko‘plab saytlar paydo bo‘ldi. Ularning aksariyati 
nanotexnologiyalar sohasidagi bilimlarni ommalashtirish, aholining turli guruhlariga nano sohasidagi asosiy 
tushuncha va g‘oyalarni yetkazish, shuningdek, turli birlashmalar va texnologik maydonchalar tomonidan 
yaratilgan ayrim ixtiro va loyihalar imkoniyatlarini ochib berish bilan bog‘liq vazifalarni bajaradi.

Muayyan saytdan nanotexnologiyalar sohasidagi ma’lumotlarni olishda muhim jihat bo‘lib uning 
ishonchliligini tekshirish hisoblanadi. Ko‘pincha nanotexnologiya va u bilan bog‘liq jarayonlar, hodisalar 
nanotexnologiya bilan bog‘liq bo‘lmagan oddiy jarayonlar yoki obyektlarni yashiradi. Shuning uchun zamonaviy 
o‘qituvchining muhim vazifasi — bunday nashrlarda soxtalashtirish va qalbakilikni aniqlashdir. Buning imkoni 
bo‘lishi uchun nano dunyo va bu sohadagi eng so‘nggi kashfiyotlar sohasidagi bilimlarni har tomonlama oshirib 
borish kerak.

Maktab o‘quvchilari va talabalarga nanotexnologiya asoslarini onlayn o‘qitishning afzalliklari shubhasizdir 
va bu jarayonning barcha ishtirokchilari uchun foydalidir.

Nanotexnologiyaga bag‘ishlangan saytlarning ko‘pligiga qaramasdan, talabalar va maktab o‘quvchilariga 
nanotexnologiya asoslarini o‘rgatish bo‘yicha uslubiy yordam bo‘yicha internetda juda kam ma’lumot berilgan.

Misol tariqasida “Ta’limda nanotexnologiyalar” internet portalini keltirishimiz mumkin.
Portalni yaratish jarayonida quyidagi maqsadlar qo‘yildi:
1.	 maktab o‘quvchilari, talabalar, maktab o‘qituvchilari va OTM professor-o‘qituvchilari orasida 

nanotexnologiya tushunchalari va tamoyillarini ommalashtirish; 
2.	 portalga tashrif buyuruvchilarga nanotexnologiyalar sohasidagi yutuqlar haqidagi yangiliklarni taqdim 

etish; 
3.	 maktab o‘qituvchilari va OTM professor-o‘qituvchilariga nanotexnologiyalarni o‘qitish bo‘yicha 

o‘zlarining uslubiy bazasini yaratishda yordam beradigan taqdimotlar, kompyuter dasturlari, modellar, interfaol 
doska uchun materiallarni veb-saytga joylashtirish; 

4.	 saytga tashrif buyuruvchilarga blog, forumlar va chat orqali nano dunyo, texnologiyalar va ta’lim 
muhitidagi so‘nggi tendensiyalar haqida muloqot qilish imkoniyatini taqdim etish. 

Saytda gorizontal menyu va vertikal menyu mavjud.
Yaratilgan sayt o‘qituvchilar, talabalar, maktab o‘quvchilari, ota-onalar, shuningdek, dunyoqarashini 

kengaytirishga qaror qilgan turli kasb egalari uchun qiziqarli bo‘ladi.
Saytning maqsadlari ham belgilab olindi.
Tashrif buyuruvchi quyidagi imkoniyatlarga ega bo‘ladi:
• nanotexnologiya va nanojarayonlarni yanada tushunish uchun ta’riflar va terminologiya bilan tanishish;
• nanotexnologiyaning rivojlanish tarixi bilan tanishish;
• nanotexnologiyalarni qo‘llash istiqbollarini ko‘rib chiqish;
• nanotexnologiya yangiliklarini o‘qish;
• qonun hujjatlariga murojaat qilish;
• nanotexnologiya sohasidagi videoni tomosha qilish;
• nanotexnologiya bo‘yicha kitoblar va taqdimotlarni yuklab olish;
• qiziqarli maqolalarni o‘qish;
• test yechish orqali o‘z bilimini sinab ko‘rish;
• forumda yoki mini-chatda qiziqarli masalalarni muhokama qilish.
Talabalarning nanotexnologiyalar sohasidagi loyiha va tadqiqot faoliyatini qanday tashkil etish mumkin?
Talabalarni o‘qitish jarayonida umumta’lim maktabida olgan bilimlari bilan bog‘lanishlarni ko‘rsatib 

borishning ahamiyati yuqoridir. Bugungi kunda maktablarda asosiy ta’lim dasturi va tanlov kurslarining bir qismi 
sifatida nano sohasidagi ko‘plab misollar va jarayonlarni kuzatish mumkin. Nanotexnologiya mavzulari bo‘yicha 
ixtisoslashtirilgan sinflar uchun tanlov kurslari yaratilgan. Shu bois, bo‘lajak o‘qituvchilarning OTMda o‘qish 
davrida nanotexnologiyalar bo‘yicha bilim olishlari, shubhasiz, muhim ahamiyatga ega.

Bugungi kunda zamonaviy o‘qituvchi oldingi o‘qitish tajribasini qayta ko‘rib chiqishi va ta’lim tizimida 
qo‘llanilishi mumkin bo‘lgan yangi manbalarni topishi kerak.

Bunday o‘zgarishlarning bir tomoni bo‘lib o‘qituvchi va talaba o‘rtasidagi hamkorlikni nostandart shakl va 
uslublar asosida rivojlantirish hisoblanadi.

Bolaning iste’dodi, ta’limga bo‘lgan qiziqishining namoyon bo‘lishi uning tadqiqot faoliyatiga jalb etilishi 
orqali amalga oshirilishi mumkin. Bu zamonaviy jamiyatda juda dolzarbdir, chunki aksariyat tahsil oluvchilar 
o‘zlarini ko‘plab fanlar bo‘yicha yuqori darajadagi ta’lim va tayyorgarlik bilan ta’minlashga, shuningdek, o‘zlariga 
maxsus ta’lim olish imkoniyatini berishga intilishadi.

Maktab o‘quvchilari va talabalarni ilmiy-tadqiqot ishlariga jalb etish ularning qiziqish va ehtiyojlariga 
yo‘naltirilgan ta’lim muhitida qatnashish, o‘z fikr-mulohazalarini bildirish imkoniyatini beradi, ularning bilim 
saviyasini oshiradi, o‘zlashtirilgan bilimlardagi ehtimoliy kamchiliklarni aniqlaydi.

Talabalar va maktab o‘quvchilarining tadqiqot va loyiha ishlarida ishtiroki zamonaviy ilmiy tushuncha 
va dunyoning diskretligi kontekstida amalga oshiriladi. Bunday tadqiqot loyihalari nanodunyo bilan tajriba 
o‘tkazishga yo‘naltirilgan bo‘lishi mumkin, bu esa talabalarga model obyektlarni, ularning mavjud bo‘lish 
shartlarini anglashga, asosiy maktab kursida o‘rganilgan materialni yaxshiroq tushunishga imkon beradi. 
Bunday tadqiqotlar hozirda darsdan tashqari vaqtda qo‘shimcha ta’lim dasturlari doirasida olib borilmoqda.

X U L O S A  V A  T A K L I F L A R
Maktab o‘quvchilarining ilmiy-tadqiqot va loyiha faoliyati umumiy ta’lim DTSni joriy etish sharoitida metafan 

ta’lim natijalariga erishish uchun asos bo‘lib xizmat qiladi. Bo‘lajak o‘qituvchi maktab o‘quvchilari uchun ushbu 
turdagi faoliyatni boshqarishga tayyor bo‘lishi kerak. Shuning uchun talabalarni — bo‘lajak o‘qituvchilarni 
o‘qitish, tadqiqot, loyihalash va loyiha-tadqiqot faoliyatiga jalb qilish alohida ahamiyat kasb etadi.

Hozirgi vaqtda jamiyatda ro‘y berayotgan keskin o‘zgarishlarni kuzatishimiz mumkin. Bu o‘zgarishlar 
insondan yangi fazilatlarni talab qiladi. Ko‘pincha qarorlarni tanlashda mustaqil bo‘lish qobiliyati, ijodiy, xayoliy 
fikrlash va tashabbusning mavjudligi haqida gapiramiz. Aksariyat hollarda bu fazilatlarni rivojlantirish vazifalari 
ta’limga yuklanishi tabiiydir. Aytish mumkinki, keyingi yillarda kuchayib borayotgan olimpiada harakati, ilmiy-
amaliy anjumanlar o‘tkazish borasidagi ishlar besamar ketmadi va o‘z unumdorligini isbotladi.

Yuqorida aytib o‘tilganidek, yaratilgan sayt o‘qituvchilar, talabalar, maktab o‘quvchilari, ota-onalar, 
shuningdek, dunyoqarashini kengaytirishga qaror qilgan turli kasb egalari uchun qiziqarli bo‘ladi.

O‘qituvchilar saytga joylashtirilgan materiallardan maktab o‘quvchilari va talabalarida nanotexnologiyaga 
qiziqishni uyg‘otish uchun foydalanishlari mumkin. Ota-onalar saytdagi materiallar bilan tanishib, 
nanotexnologiyani rivojlantirish istiqbollarini ko‘rib chiqib, farzandlariga ushbu sohada kasbiy yo‘nalish berishni 
boshlashlari mumkin.

